
Yn fyw gyda’r Meseia
(Llythyr Paul at y Colosiaid_16)

Wrth ddod ato fe, cawsoch eich 'enwaedu' yn yr ystyr o dorri gafael y natur bechadurus arnoch chi. (Dim y ddefod gorfforol o enwaedu, ond yr 'enwaediad' ysbrydol mae’r Meseia yn ei gyflawni.) 12 Wrth gael eich bedyddio cawsoch eich claddu gydag e, a’ch codi i fywyd newydd wrth i chi gredu yng ngallu Duw, wnaeth ei godi e yn ôl yn fyw ar ôl iddo farw. 
13 Pobl baganaidd o’r cenhedloedd oeddech chi, yn farw’n ysbrydol o achos eich pechodau, ond gwnaeth Duw chi’n fyw gyda’r Meseia. Mae wedi maddau ein holl bechodau ni, 14 ac wedi canslo'r ddogfen oedd yn dweud faint oedden ni mewn dyled. Cymerodd e’i hun y ddogfen honno a'i hoelio ar y groes. 15 Wedi iddo ddiarfogi'r pwerau a'r awdurdodau, arweiniodd nhw mewn prosesiwn gyhoeddus – fel carcharorion rhyfel wedi eu concro ganddo ar y groes. (2:11-15)
Roedd holl waith Iesu ar y ddaear yn baratoad at ei farwolaeth ar y groes.  Ar y groes dwedodd, Mae'r cwbl wedi ei wneud (Ioan 19:30). 

Yma mae Paul yn nodi 5 peth wnaeth Iesu Grist wrth farw ar y groes dros bob un sy’n credu ynddo:
· Torri gafael y natur bechadurus arnon ni.
· Ein codi i fywyd newydd.
· Ein gwneud yn fyw gyda’r Meseia.

· Maddau’n holl bechodau.

· Canslo’r ddogfen oedd yn dweud faint oedden ni mewn dyled. 

Wrth ddod at Iesu Grist mae’r Cristion yn torri i ffwrdd oddi wrth ei hen fywyd – dydy’r Cristion ddim wedi ei rwymo gan syniadau bydol, na thraddodiadau. Does gan ein hen natur bechadurus ddim awdurdod drosto (ydyn, dyn ni’n dal i bechu, ond dydyn ni ddim eisiau gwneud hynny. Dyn ni’n siomi ein hunain pan fyddwn yn pechu, yn wahanol i bobl sydd heb Iesu Grist.)  
Mae’n bwysig nodi mai nid y weithred o fedyddio sy’n rhoi bywyd newydd i Gristnogion. Arwydd allanol o newid mewnol ydy bedydd – mae yna filiynau o bobl wedi cael eu bedyddio, ond dydi hynny ddim yr un peth â dweud eu bod yn Gristnogion. 

Roedd marwolaeth Iesu Grist ar y groes yn fuddugoliaeth. Symudwyd  Cristnogion o fod yn bobl baganaidd heb berthynas â Duw, i fod yn blant iddo.

Darlun o garcharorion rhyfel yn cael eu cywilyddio wrth eu martsio heibio tyrfa o bobl yn dathlu’r fuddugoliaeth sydd yn adnod 15. Fedri di ddychmygu strydoedd Rhufain yn orlawn o bobl yn gweiddi’n uchel wrth groesawu’r fyddin oedd wedi ennill y frwydr yn ôl adre? Fedri di hefyd ddychmygu sut olwg fyddai ar y carcharorion, wedi cael eu llusgo hanner ffordd ar draws Ewrop er mwyn cael eu cywilyddio yn gyhoeddus?
Cofia fod Iesu wedi ennill buddugoliaeth hefyd – falle nad wyt ti’n teimlo felly ar adegau, ond dal ati i aros yn agos at Iesu. Fydd ei elynion o ddim yn dal i sefyll ar ddiwedd amser! 

